
 

ᐃᓅᓯᕗᑦ ᐊᓐᓂᕐᓇᖅᑐᑦ  

ᑐᓴᖅᑎᑦᑎᔾᔪᑎ 

 

ᒪᒃᑯᑐᐃᑦ ᐃᓚᐅᖃᑕᐅᓕᖅᑐᑦ ᐱᓕᕆᖃᑎᒌᓄᑦ 

ᓄᑖᙳᕆᐊᖅᑎᑦᓯᔪᒪᓪᓗᑎᒃ ᐊᖏᖅᓯᒪᓂᖏᓐᓄᑦ ᓄᓇᕗᒻᒥ ᐃᓅᓯᕐᒥᓂᒃ 

ᑭᐱᓯᑦᑕᐃᓕᒪᑎᑦᓯᓂᕐᒧᑦ ᖃᓄᐃᓕᐅᕐᓂᕐᒧᑦ ᐸᕐᓇᐅᑎᒧᑦ (2024-

2029) 

 

ᐃᖃᓗᐃᑦ, ᓄᓇᕗᑦ (ᓯᑦᑎᒻᕙ 10, 2025) − ᒪᒃᑯᑦᑐᓄᑦ ᑭᒡᒍᖅᑐᐃᔩᑦ ᓂᑯᕐᕋᖃᑎᖃᓚᐅᖅᐳᑦ 

ᐱᓕᕆᖃᑎᖏᓐᓂᒃ ᐃᓅᓯᕗᑦ ᐊᓐᓂᕐᓇᖅᑐᓂᑦ ᓄᓇᕗᒻᒥ ᒐᕙᒪᒃᑯᖏᑦ, ᓄᓇᕗᑦ ᑐᙵᕕᒃᑯᑦ ᑎᒥᖓᑦ, ᐃᓴᒃᓯᒪᒋᑦ 

ᐃᓅᓯᕐᒥ ᑲᑐᔾᔨᖃᑎᒌᑦ − ᐊᒻᒪᓗ ᐸᓖᓯᒃᑯᑦ/ᐳᑭᖅᑕᓖᑦ ‘V’ ᐊᖓᔪᖅᑲᐅᑎᖃᕐᕕᐊᓂᖔᖅᑐᑦ, 

ᓄᑖᙳᕆᐊᖅᑎᑦᓯᓂᕐᒧᑦ ᐊᖏᖅᓯᒪᓂᖏᓐᓂᒃ ᓄᓇᕗᒻᒥ ᐃᓅᓯᕐᒥᓂᒃ ᑭᐱᓯᑦᑕᐅᓕᒪᑎᑦᓯᓂᕐᒧᑦ ᖃᓄᐃᓕᐅᕐᓂᕐᒧᑦ 

ᐸᕐᓇᐅᑎᒧᑦ (2024-2029), ᓇᓗᓇᐃᖅᓯᑲᓐᓂᕐᓂᕐᒧᑦ ᒪᒃᑯᑐᐃᑦ ᓂᐱᖏᑦ ᐱᒻᒪᕆᐊᓘᓂᖏᓐᓂᒃ ᐋᖅᑭᑦᓱᐃᓂᕐᒧᑦ 

ᓇᒧᙵᖅᐸᓪᓕᐊᓂᕆᔭᐅᕙᑦᑐᒥᒃ ᒪᒥᓴᕐᓂᕐᒧᑦ ᖃᓄᐃᙱᑦᓯᐊᕐᓂᕐᒧᓪᓗ ᓄᓇᕘᓕᒫᒥᑦ. 

ᐃᓕᓐᓂᐊᖅᓯᓐᓈᑦ ᑲᑎᒪᓪᓗᒋᑦ ᔪᓚᐃᒥ, ᐱᓕᕆᖃᑎᒌᑦ − ᓴᓂᐊᓂ ᒪᒃᑯᑦᑐᐃᑦ ᑭᒡᒐᖅᑐᐃᔩᑦ − 

ᓇᓗᓇᐃᖅᓯᓚᐅᖅᐳᑦ ᑕᒪᐃᓐᓂᒃ ᐱᕚᓪᓕᕈᑕᐅᓯᒪᔪᓂᒃ ᐊᒻᒪᓗ ᓱᓕ ᐅᓪᓗᒥᒧᑦ ᐊᑦᓱᕉᑕᐅᖏᓐᓇᕐᓂᖓᓂᑦ. 

ᐃᓚᐅᑎᑦᓰᓐᓇᕐᓂᖅ, ᐱᓗᐊᖅᑐᒥ ᒪᒃᑯᑦᑐᓂᑦ ᓄᓇᓕᓐᓂᓪᓗ, ᐅᖃᐅᓯᐅᑦᑎᐊᓚᐅᖅᑐᖅ 

ᑲᔪᓰᓐᓇᕆᐊᖃᕐᓂᖓᓂᒃ. ᐃᓪᓗᖃᑦᓯᐊᕐᓂᖅ ᐊᑐᐃᓐᓇᐅᔪᒥᒃ, ᐃᓅᓯᕆᒃᑑᓂᕐᒧᑦ ᐱᓕᕆᐊᑦᓴᐃᑦ ᓄᓇᓕᓐᓂᓪᓗ 

ᒪᑭᒪᔾᔪᑕᐅᔪᑦ ᓇᓗᓇᐃᖅᑕᐅᖏᓐᓇᓚᐅᖅᑐᑦ ᑲᑎᒪᓂᖅ ᐃᖏᕐᕋᑎᓪᓗᒍ. 

ᐃᓕᓐᓂᐊᖅᓯᓐᓈᑦ ᑲᑎᒪᓂᖅ ᓇᓗᓇᐃᖅᓯᓚᐅᖅᐳᖅ ᐱᒻᒪᕆᐅᔪᒥᒃ ᐊᓪᓗᕆᐊᕈᑎᑦᓯᐊᕙᐅᓂᖓᓂᒃ ᑲᑐᔾᔨᓪᓗᑕ 

ᐃᓅᓯᕐᒥᒃ ᑭᐱᓯᑦᑕᐃᓕᒪᑎᑦᓯᓂᕐᒧᑦ ᐅᔾᔨᓇᖅᑎᑦᓯᓂᕐᒧᓪᓗ ᖃᓄᐃᙱᑦᓯᐊᓂᕐᒧᑦ ᓄᓇᕘᓕᒫᒥ. ᑐᙵᕕᖃᖅᓱᓂ 

ᐃᓄᐃᑦ ᖃᐅᔨᒪᔭᑐᖃᖏᑦ ᑕᓯᐅᖅᑕᐅᓪᓗᓂᓗ ᓂᐱᖏᓐᓄᑦ ᒪᒃᑯᑦᑐᐃᑦ, ᐃᓄᑐᖃᐃᑦ, ᐃᓚᒌᑦ ᐊᒻᒪᓗ ᓄᓇᓖᑦ, 

ᐱᓕᕆᔾᔪᑎᑦᓴᓄᑦ ᐸᕐᓇᐅᑦ ᓇᓗᓇᐃᖅᓯᕗᖅ 25-ᓂ ᐱᔾᔪᑕᐅᓪᓗᐊᑕᖅᑐᓂᒃ ᐃᓅᓯᕐᒥᓂᒃ ᑭᐱᓯᖃᑦᑕᕐᓂᕐᒧᑦ 

ᐃᑲᔪᖅᑐᐃᓂᕐᒧᓪᓗ ᒪᒥᓴᕐᓂᕐᒥᒃ, ᓂᕆᐅᓐᓂᕐᒥᒃ ᐊᓂᒍᐃᔪᓐᓇᕐᓂᕐᒥᓪᓗ. 

ᐃᓅᓯᕐᒥᓂᒃ ᑭᐱᓯᑎᑦᑕᐃᓕᒪᓂᖅ ᑭᒃᑯᓕᒫᓄᑦ ᑲᒪᒋᔭᐅᔭᕆᐊᖃᕐᒪᑦ. ᖁᐊᖅᓵᖅᓯᒪᓂᖅ 

ᖃᓪᓗᓈᖑᖅᑎᑕᐅᓇᓱᐊᕐᓂᕐᒧᑦ, ᑭᖑᕚᖑᖃᑎᒌᑦ ᕿᑦᓵᓯᒪᓂᖏᓐᓂᒃ ᐊᓯᐊᒍᓪᓗ ᐱᓕᕆᔾᔪᑏᑦ 

ᐊᔾᔨᒌᑎᑦᓯᙱᓐᓂᒋᓐᓂᒃ ᐊᑦᑐᐃᓂᖃᐃᓐᓇᕐᒪᑦ ᖃᓄᐃᙱᑦᓯᐊᕐᓂᖏᓐᓄᑦ ᓄᓇᕗᒻᒥᐅᑦ − ᐱᓗᐊᖅᑐᒥᑦ 

ᐃᓄᐃᑦ ᒪᒃᑯᑦᑐᑦ. ᑖᓐᓇ ᐸᕐᓇᐅᑦ ᓯᒧᐊᒍᑎᒃᓴᕆᓂᐊᕋᑦᑎᒍᑦ: ᓴᙱᒃᑎᒋᐊᖅᓯᓗᓂ ᐃᓄᐃᑦ ᐱᖅᑯᓯᖏᓐᓂᒃ, 



 

 

ᐱᔨᑦᓯᕋᐅᑏᑦ ᐃᑲᔪᖅᑕᐅᓂᕐᒧᑦ ᐱᐅᓯᒋᐊᖅᑕᐅᓗᑎᒃ, ᐊᒻᒪᓗ ᓇᓗᓇᐃᖅᓯᓂᕐᒧᑦ ᒪᒃᑯᑦᑐᐃᑦ 

ᑐᓴᖅᑕᐅᓂᖏᓐᓂᒃ, ᐃᑲᔪᖅᑐᖅᑕᐅᓂᖏᓐᓄᑦ ᐱᔪᓐᓇᕐᓂᖃᕐᓂᕐᒥᓪᓗ. 

ᓴᙱᓂᖏᓐᓂᑦ ᐱᕈᖅᐸᓪᓕᐊᑎᑦᓯᓂᕐᒧᑦ 

ᐱᓕᕆᖃᑎᒌᑦ ᐅᖃᐅᓯᖃᓚᐅᖅᑐᑦ ᐱᒻᒪᕆᐅᓂᖓᓂᒃ ᐃᓕᖅᑯᓯᖅᓱᕐᓂᖅᓴᒃᑯᑦ ᑐᓴᐅᒪᖃᑦᑕᐅᑎᖃᑦᑕᕐᓂᖅ, 

ᐃᓅᖃᑎᒌᓄᑦ ᖃᕆᓴᐅᔭᕋᓛᑯᑦ ᑐᓴᐅᒪᔾᔪᑎᓂᒃ ᑐᑭᓯᐅᒪᓂᖃᑦᑎᐊᕐᓂᖅ, ᐊᒻᒪ ᓄᓇᓕᖕᓂᓪᓗ−ᑐᙵᕕᓖᑦ 

ᐊᔾᔪᒥᓇᖅᑑᓗᑎᒃ ᑭᐅᔾᔪᑎᖃᖃᑦᑕᕆᐊᖃᕐᓂᖏᓐᓂᒃ ᐊᒃᓱᕈᕐᓇᖅᑐᒃᑰᖅᑐᖃᖅᑎᓪᓗᒍ. ᒪᒃᑯᑦᑐᐃᑦ 

ᑭᒡᒐᖅᑐᖅᑕᐅᑦᑎᐊᕐᓂᖅᓴᐅᔭᕆᐊᖃᕐᒪᑕ ᐊᒻᒪ ᐃᖅᑲᓇᐃᔮᒃᓴᖃᑦᑎᐊᕈᓐᓇᕐᓗᑎᒃ ᑕᒪᐃᓐᓂᓕᒫᖅ 

ᐱᓕᕆᕝᕕᐅᕙᒃᑐᓂᒃ ᐱᔨᑦᑎᖅᑕᐅᕙᒃᑐᓂᓗ, ᓵᙵᔭᐅᓪᓗᐊᑕᕆᐊᖃᖅᓱᓂ ᐃᒻᒥᓂᒃ ᐃᑲᔪᖅᑎᒌᒋᐊᖃᕐᓂᖏᓐᓂᒃ 

ᐊᖅᑯᓵᖅᓯᒪᑎᓪᓗᒋᑦ ᐊᒃᓱᕈᕐᓇᖅᑐᒃᑯᑦ. ᐃᓅᖃᑎᒌᓄᑦ ᐱᖃᓐᓇᕇᓄᓪᓘᓃᑦ ᑐᓴᐅᒪᖃᑦᑕᐅᑎᔾᔪᑕᐅᔪᑦ 

ᐊᑐᖅᑕᐅᑦᑎᐊᕐᓂᖅᓴᐅᔭᕆᐊᖃᕐᒪᑕ ᓲᕐᓗ ᐃᑲᔫᑕᐅᖔᕐᓗᑎᒃ ᐃᓅᓯᕆᑦᑎᐊᕋᓱᐊᕐᓂᕐᒧᑦ ᐊᒻᒪ ᐱᐅᔪᓂᒃ 

ᐅᓂᒃᑲᓴᐅᔭᕐᓂᕐᒧᑦ. ᑐᑦᑕᕐᕖᑦ ᐊᖏᖃᑎᒌᓚᐅᖅᐳᑦ ᐱᒻᒪᕆᐅᓂᖓᓂᒃ ᐊᐅᓚᑕᐅᔪᑦ ᑐᓴᐅᒪᔪᓕᕆᔾᔪᑎᓄᑦ 

ᖃᓄᐃᓕᐅᕈᑕᐅᔪᒪᔪᑦ ᐊᒻᒪ ᐃᓕᖅᑯᓯᕆᔭᐅᔪᒃᑯᑦ ᑲᒪᒋᔭᖃᕈᓰᑦ ᐊᑐᖅᑕᐅᕙᒡᓗᑎᒃ. 

ᑐᓗᖅᑕᕈᑏᑦ ᓲᕐᓗ ᐃᑲᔫᑎᒃᓴᖃᑦᑎᐊᙱᓐᓂᖅ, ᐱᓕᕆᔾᔪᓯᕐᓄᑦ ᐊᔪᕐᓇᖅᑐᖅᓯᐅᕈᑏᑦ, ᓱᖁᑎᒃᓴᙱᓗᐊᕐᓂᕐᓗ 

ᐱᕐᔪᐊᖑᒋᔭᐅᑎᓪᓗᒍ ᑭᓲᒃᓴᙱᓐᓂᖅ ᓇᓗᓇᐃᖅᑕᐅᖃᓯᐅᔾᔭᐅᓚᐅᕐᒥᔪᑦ. ᐃᓕᓴᐃᔩᑦ ᐊᒻᒪ ᐃᓄᖕᓂᒃ ᑲᒪᒋᔭᖃᓲᑦ 

ᓇᓗᓇᐃᖅᑕᐅᓚᐅᕐᒥᔪᑦ ᑭᐅᔾᔪᑎᖃᕆᐊᖃᕐᓂᖏᓐᓂᒃ ᖃᓄᐃᑦᑐᖃᖅᑎᓪᓗᒍ ᐱᓕᕆᔨᐅᕙᒃᖢᑎᒃ, 

ᐱᒋᐊᖅᑎᑕᐅᔪᒪᔪᓄᑦ ᐱᓕᒻᒪᒃᓴᕆᐊᖃᕐᓂᖅ ᐊᒃᓱᕈᕐᓇᖅᑐᒃᑰᖅᑐᖃᖅᑎᓪᓗᒍ ᐸᓚᖅᓯᑎᑦᑎᔪᓐᓇᕐᓂᖅ ᐊᒻᒪ 

ᐃᓅᖃᑎᒌᑦ ᐱᑦᑎᐊᕈᑎᓕᒃᑲᓐᓂᕈᓐᓇᖅᑎᓪᓗᒋᑦ. 

ᒪᒃᑯᑦᑐᐃᑦ ᓂᐱᖏᑦ ᖃᐅᔨᒪᔾᔪᑕᐅᖏᓐᓇᖅᑐᑦ ᑖᑦᓱᒧᖓ ᐱᓕᕆᐊᑦᓴᒧᑦ. ᐃᓚᐅᓪᓚᕆᖁᔨᓚᐅᖅᐳᑦ 

ᓯᕗᓕᖅᑎᐅᓂᕐᒥᒃ, ᐊᖏᖅᓯᒪᓂᖃᕐᓂᕐᒧᑦ ᐃᓂᒋᔭᐅᔪᓄᑦ, ᐃᓚᓕᐅᔾᔨᓂᕐᒧᓪᓗ ᐃᓂᓂᒃ. ᑐᙵᕕᐅᔪᖅ 

“ᐅᕙᑦᑎᓐᓂᒃ ᐱᔾᔪᑎᖃᙱᑦᓱᑕ” ᑐᓴᖅᑕᐅᓚᐅᖅᐳᖅ. 

ᓯᕗᒻᒧᐊᒃᐸᓪᓕᐊᓂᖅ 

ᑕᖅᑭᐅᓂᐊᖅᑐᓂ ᐊᒡᒋᖅᑐᓂ, ᑲᑐᔾᔨᖃᑎᒌᖑᔪᑦ ᐊᖏᖃᑎᒌᓚᐅᖅᑐᑦ ᐊᓪᓗᕆᐊᕈᑎᓂᒃ ᐱᓕᕆᐊᖃᕈᒪᓂᕐᒧᑦ 

ᑖᒃᑯᐊ ᒪᒃᑯᑦᑐᐃᑦ ᓂᐱᖏᑦ ᐋᖅᑭᑦᓱᐃᖃᑦᑕᖅᐳᖅ ᐃᓱᒪᓕᐅᕆᔭᐅᔪᓂᑦ ᓲᖃᐃᒻᒪ ᐃᓅᓯᖏᓐᓄᑦ 

ᐊᑦᑐᐃᓂᖃᕐᒪᑕ, ᐱᕈᖅᑎᒃᑲᓐᓂᕐᓗᒋᓪᓗ ᐃᓕᖅᑯᓯᒃᑯᑦ ᐃᓱᒪᓕᕆᓂᕐᒧᑦ ᒪᒥᓴᕐᓂᕐᒧᓪᓗ ᐱᔨᑦᓯᕋᐅᑏᑦ ᐃᓚᒌᓄᑦ 

ᓄᓇᓕᓐᓄᓪᓗ. ᑖᓐᓇ ᐱᓕᕆᐊᖅ ᐃᑲᔪᖅᑐᖅᑕᐅᓂᐊᖅᑐᖅ ᐱᓇᓱᐊᕐᓂᖏᓐᓄᑦ ᖃᐅᔨᓴᑲᓐᓂᓂᕐᒥᑦ 

ᑮᓇᐅᔭᖃᖅᑎᑕᐅᓂᕐᒧᑦ ᐱᓕᕆᔾᔪᓯᖏᓐᓂᑦ ᓇᓗᓇᐃᖅᓯᓂᕐᒥᓪᓗ ᒐᕙᒪᒃᑯᑦ ᓯᕗᓪᓕᐅᔾᔨᓂᖏᑦ 

ᐊᑑᑎᖃᑦᓯᐊᖅᑐᓂᒃ ᓇᓕᒧᓐᓂᖃᕋᓗᐊᕐᒪᖔᑕ ᑐᕌᒐᖏᓐᓄᑦ ᓄᓇᕗᒻᒥ ᐃᓅᓯᕐᒥᑦ ᑭᐱᓯᑎᑦᓯᑦᑕᐃᓕᒪᓂᕐᒧᑦ 

ᖃᓄᐃᓕᐅᕐᓂᕐᒧᑦ ᐸᕐᓇᐅᑎᒥ. 

ᐊᑕᐅᓯᐅᖃᑎᒌᖏᓐᓇᖅᐳᒍᑦ ᐊᖏᕈᑎᒋᓯᒪᔭᑦᑎᓐᓂ ᐃᓅᓯᕗᑦ ᐊᓂᕐᓇᖅᑐᑦ ᑕᐅᑐᙳᐊᕐᓂᒃᑯᑦ: ᓄᓇᕗᒻᒥ 

ᐊᑐᓂ ᐃᓅᓯᕆᔭᐅᔪᓕᒫᑦ ᐱᒻᒪᕆᐅᒋᔭᐅᔪᑦ ᐃᑲᔪᖅᓱᖅᑕᐅᔭᕆᐊᖃᖅᖢᑎᒡᓗ. ᑖᓐᓇ ᐸᕐᓇᐅᑎ 

ᑎᑎᖅᑲᑐᐃᓐᓇᐅᙱᑦᑐᖅ − ᐃᓅᓂᕐᒧᑦ ᑐᓂᓯᒪᑦᓯᐊᕐᓂᖅ ᒪᒥᓴᕆᐊᖃᕐᓂᕐᒧᑦ, ᑐᑭᓯᐅᒪᖃᑎᒌᓐᓂᕐᒧᑦ, ᐊᒻᒪᓗ 

ᖃᓄᐃᓕᐅᕈᑎᖃᕐᓂᕐᒧᑦ. ᑲᔪᓯᓂᐊᖅᑐᒍᑦ ᓈᓚᕐᓂᕐᒥᒃ, ᓱᖏᐅᑎᓂᕐᒧᑦ, ᑲᑐᔾᔨᖃᑎᒌᒡᓗᑕᓗ ᐃᓄᐃᑦ 

ᒪᒃᑯᑦᑐᖁᑎᖏᑦ ᐃᓚᖏᓪᓗ ᑲᒪᒋᔭᖃᕈᓐᓇᕐᓂᐊᕐᒪᑕ ᐱᓕᕆᔾᔪᑎᑕᖃᕐᓂᕐᒧᑦ, ᐃᓂᒃᓴᖃᕐᓗᑎᒃ, 

ᐃᑲᔪᖅᑐᖅᑕᐅᓗᑎᒃ ᐱᔭᕆᐊᖃᖅᑕᖏᑦ ᑲᔪᓯᑦᓯᐊᕐᓗᑎᒃ. 



 

                        

ᐊᑕᐅᓯᐅᖃᑎᒌᒃᑲᑦᑕ ᐅᒃᐱᕈᓱᒃᖢᑕ ᐃᓅᓯᓕᒫᑦ ᓄᓇᕗᒻᒥ ᐊᓐᓂᕐᓇᕐᒪᑕ. ᑖᓐᓇ ᖃᓄᖅᑑᕈᑎᒃᓴᓄᑦ ᐸᕐᓇᐅᑦ 

ᐊᑐᕐᓗᒍ, ᐱᓕᕆᐊᖃᐃᓐᓇᕐᓂᐊᖅᐳᒍᑦ ᓄᓇᕗᒻᒥ ᑕᒪᐃᓐᓂᒃ ᐃᓄᐃᑦ ᓄᑕᖅᑲᖏᑦ ᒪᒃᑯᒃᑐᖏᓪᓗ 

ᐃᓐᓇᕈᖅᐸᓪᓕᐊᔪᓐᓇᕐᓂᐊᕐᒪᑕ ᐊᑦᑕᕐᓇᖅᑐᒦᙱᓪᓗᑎᒃ, ᐃᓅᓯᕆᒃᑑᓗᑎᒃ, ᐊᒻᒪ ᓄᓇᓕᖕᒥᐅᖑᖃᑎᖏᓐᓄᑦ 

ᐃᑲᔪᖅᓯᖅᑕᐅᕙᒡᓗᑎᒃ. 

ᐊᑕᐅᑦᓯᒃᑯᑦ, ᐃᓅᓯᕗᑦ ᐊᓐᓂᕐᓇᖅᑐᑦ ᐱᓕᕆᖃᑎᒌᑦ ᓯᕗᒻᒧᐊᒃᐸᓪᓕᐊᕗᑦ − ᓂᕆᐅᓐᓂᖃᖅᓱᑎᒃ, 

ᐱᔾᔪᑎᖃᖅᓱᑎᒃ, ᐊᒻᒪᓗ ᑲᑐᔾᔨᓪᓗᑎᒃ ᐃᓅᓯᕐᒥᓂ ᐱᓕᕆᔪᒪᓪᓚᑦᑖᖅᓱᑎᒃ. 

ᐃᓅᓯᕗᑦ ᐊᓂᕐᓇᖅᑐᑦ − ᐃᓅᓯᕗᑦ ᐊᓐᓂᕐᓇᖅᑐᒻᒪᕆᐅᕗᖅ. 

 

### 

ᐱᕙᓪᓕᐊᔪᓂᑦ ᖃᐅᔨᒋᐊᕐᕕᒃᓴᑦ: 

ᓵᒪᐃᓐ ᑎᐅᒍᐊᓯᐊᔅ 

ᑐᓴᒐᒃᓴᓕᕆᔨᓄᑦ ᐊᐅᓚᑦᑎᔨ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

867-975-5712 

cdeogracias@gov.nu.ca 
 
ᐃᕙᓗᐊᕐᔪᒃ ᒥᐅᕆᑦ 

ᑐᑭᒧᐊᒃᑎᑦᑎᔨ ᑐᓴᒐᒃᓴᓕᕆᔨᓄᑦ 

ᓄᓇᕗᑦ ᑐᙵᕕᒃ ᑎᒥᖓ (NTI) 

867-975-4905 
IMerritt@tunngavik.com 
 
ᑑᒪ ᓚᐃᓴ 
ᑐᓴᕋᑦᓴᓕᕆᔨᒻᒪᕆᒃ 
ᐃᓵᒃᓯᒪᒋᑦ ᐃᓅᓯᕐᒥ ᑲᑐᔾᔨᖃᑎᒌᑦ 
tlaisa@inuusiq.com 
 
ᐸᓖᓯ. ᔪᐊᔾ Hᐊᓄᕆ 

"V" ᐱᓕᕆᕝᕕᒃ (ᓄᓇᕗᑦ) 

867-975-4404 
george.henrie@rcmp-grc.gc.ca 

